
Н. Фәттахның "Итил суы ака торур", М. Хәбибуллинның "Кубрат хан ", "Атилла" романнары безне моннан дистә-мең еллар элек булган вакыйгалар белән таныштыра.


XXI гасыр укучысын ничек җиңел генә итеп, шушы яшәешкә алып керергә, шул вакыйгалар эчендә кайнатырга, шул геройларның уй-хисләре белән яндырырга?

          Бу эш җиңелләрдән түгел.

          Моның өчен В. Г. Белинскийның "Тарихи роман- тарих фәне белән сәнгать тоташкан бер нокта кебек ул" дигән сүзләрен истә тотып, әсәрнең тарихи җирлеген укучылар алдында конкретлаштырырга, аларның тарихи чорны җанлы күзаллауларына ирешергә кирәк. Бу максатка ирешү өчен, өстәмә материал- Р.Х. Фәхретдиновның " Татар халкы һәм Татарстан тарихы" дигән китабы уңышлы файдаланыла.

          Н. Фәттахның "Итил суы ака торур" романын өйрәнгәндә, "Путешествие Ибн-Фадлана на реку Итиль" дигән китап белән танышырга тәкъдим итәм, чөнки Н. Фәттахның әлеге романны язган вакытта бу язмаларны файдалануы турында фикер-мәгълүматлары бар.

         Шул чор халкының гореф-гадәтләре, йолалары, һөнәрләре, яшәү, киенү- бизәнү һ.б. кагыйдәләре турында сөйләшү дә укучыларда тарихи әсәрләр белән кызыксынуны арттыра.

         Мәсәлән,  Н. Фәттахның "Итил суы ака торур" романында йолык туе үткәрү йоласы турында язылган. Язын йолык туе үткәреп, кеше үзенең яшерен уй-теләген әйтә. Явыз ияләргә йолык  биреп, авыру кеше үзенең чиреннән котылырга тели. Авырудан котылу өчен корбан чалу һәм корбан итен бөтен кешегә дә авыз иттерү безнең көннәргә кадәр сакланган.

         Йолык туендагы ук атулар, сөңге чөеп көч сынашу кебек уеннар, үзгәртелгәнрәк формада булса да (сабан  туйларындагы көрәш, йөгерү, колга башына менү һ.б.-әнә шундыйлар) яшәп килә.

        М.Хәбибуллинның "Атилла", "Кубрат хан" романнарында "Кызкуыш туе" турында язылган.

       Менә "Атилла" романыннан кечкенә генә өзек:

     "- Гуннарда кызны Кыз туенда куып тотып өйләнәләр, әдип Приск.

· Һоп, моны ничек аңларга инде?

· Ук аткан ераклыкта кызны куып тота алсаң- кыз синеке, өйләнә аласың, инде шул арада куган кызны тота алмыйсың икән- үзеңә үпкәлә. Димәк, кыз сиңа кияүгә чыгарга теләми.

· Бу бит...

· Кыргыйлык, шулаймы Приск? Ләкин гадел була. Кыз теләгән егетенә кияүгә чыга."                                                                                                      

     Димәк, бу чорда да безнең кызларыбыз үзләре теләгән кешеләре белән гаилә кора алганнар икән дип, нәтиҗә ясыйбыз.

    "Атилла" романында Хан сараеның кеше биеклеге чыт-ихата белән уратып алынуы, биш-алты адым саен утыртылган баганаларда төрле җанварларның башлары булуы, ә барс сурәтенең хәтта алтынга буялган булуы турында мәгълүмат бар.Романнан: "Шаккатма,-диде Ромул.- Барс- гун төрекләренең тангасы",- дигән юлларны укыйбыз.

      Димәк, "безнең гербта барс сурәте булу бер дә очраклы түгел инде",-дип, бүгенге белән бәйләү бик урынлы.

     М. Хәбибуллинның "Кубрат хан " романында Кубрат хан Патшакаладан (Константинополь) килгән греклар өчен чиркәү салдыра.

     Ә Н. Фәттахның "Итил суы ака торур" романында хан болай ди: "Минем йортта төрле йолалар, төрле телләр, төрле ырулар иркенләп яши. Болгарда мөселманнар да, җөфүтләр дә, рум йоласын, төрек йоласын тотучылар да бар".

     Болардан чыгып, хәзерге вакытта Татарстанда төрле милләтләрнең, төрле дин әһелләренең тату яшәвенең нигезе әнә шул Атилла, Кубрат хан чорларыннан ук килә икән дип, нәтиҗә ясау бик мөһим.

    Инде әйтелгәннәргә йомгак ясап, шуны әйтәсем килә: тарихи романнардагы  гореф-гадәтләрнең, йолаларның, яшәү кагыйдәләренең кайтавазын бүгенге көн белән бәйләү укучыларга бу әсәрләрне  кабул итүне җиңелләштерә.

      Тарихи романнарны өйрәнгәндә, бу әсәрләрдә гәүдәләнеш тапкан тарихи реаль шәхесләр белән таныштыру, "әдип фантазиясе" кебек әдәби- теоритик төшенчә формалаштыру аерым урын алып тора.

       Шунысын укучыларга җиткерү мөһим: тарихи романнарда атаклы шәхесләрнең тормыш юллары һәм эшчәнлеге автор фантазиясе белән тудырыла; вакыйгаларны автор үзенә генә хас сәнгать чаралары белән җанландыра. Димәк, әдәби герой- реаль тарихи шәхескә, әсәрдәге вакыйгалар чын тарихи вакыйгаларга тәңгәл килеп тормый. Хәзерлек чорында да, әсәргә анализ вакытында да укучылар игътибарын бу үзенчәлеккә юнәлтергә кирәк.

       Шул уңайдан укучыларны Рабит Батулла фикере белән таныштырып китү дә максатка ярашлы : "Мин дә Тукайның рәсемен, әдәби сурәтен ясарга җөрьәт иттем. Тарихи әсәрме бу? Тарихи әсәр! Әдәби әсәрме бу? Әйе, әдәби әсәр! Тукай Зәйтүнә туташ белән очрашканмы? Очрашкан! Нәрсә турында сөйләшкәннәр алар? Һичкем белми. Бәс, аларны җанландыру язучының иркендә, әдипнең хокукында. Иҗат максатларыннан чыгып, автор хәтта тарихи чынбарлыктан читкә дә китә ала. Тукайның соңгы көннәрен мин үземчә күзалладым, үземчә сезгә сөйләргә булдым".

        Кубрат , Атилла, Алмыш хан һәм башкаларның реаль шәхес булулары –факт. Ләкин алар чыннан да нинди характер сыйфатларына ия булганын беркем дә белми һәм белә дә алмый. Романнарда бирелгән тарихи шәхесләрнең омтылышлары, ният-эшләре һәм алар белән бәйле иҗтимагый вакыйгалар- автор хыялының җимешләре.

         М. Хәбибуллинның "Атилла" романы әле мәктәп программасына быел гына кертелгәнлектән, ниндидер эш тәҗрибәм түгел, ә бу романны үзләштергәндә кулланырга теләгән кайбер эш алымнарым белән уртаклашасым килә ( кайбер фикерләр инде алда да яңгырады).  

        Иң беренче, бу дәрескә М. Хәбибуллинның әлеге әсәреннән алынган түбәндәге сүзләрне эпиграф итеп алырга телим:

       " Тарихы юк халыкның киләчәге юк, дигәннәр борынгылар. Тарихы булмаган кеше вә халык миңа көзге уҗымда адашкан бозауны хәтерләтә, ул бозау теләсә нинди хайванга да ияреп китә ала, хәтта чучкага да".

      Икенчедән, сорауларга җавап табу максатыннан кызыксынып укысыннар өчен, түбәндәге сорауларны алдан ук биреп куярга уйлыйм:

      1). Атилла илчеләргә ничә телдә мөрәҗәгать итә?

      2). Император Феодосий алдына Атилла нинди шарт куйган була?

       3).Хан мәҗлесендә музыкантлар нинди уен коралларында уйныйлар?

       4). Соңгы айларда Атилла ни өчен тынычлыгын югалта?.

       5). Ни өчен ул Диңгизид улын Визигаст король кызына өйләндерергә тели?

      6).Диңгизид кемгә өйләнергә тели?

       7).Хан күңеленә борчулы шикне кем салган?

       8). Атилла кайсы елны ничә яшендә үлә?

   Өченчедән, Атилланың нәсел чылбыры турында билгеле бер күзаллау тудыру өчен, түбәндәге схеманы тәкъдим итәргә җыенам: 

Тарихи әсәрләрне укырга өйрәтүнең әһәмияте бүгенге көндә мөһим икәнлеген онытырга ярамый. Соңгы елларда халкыбызның үткәненә кызыксыну артты, тарихи китаплар чыгып тора. Боларны аңлап, кызыксынып өйрәнү кешенең милли үзаңын үстерә, үз халкының язмышы, киләчәге турында кайгыручанлыгын арттыра, халкы мәнфәгатьләре белән яшәргә чакыра.














































